
MINUTI

Il-Minuti tal-Laqgħa Nru 50, li saret fit-23 t’Ottubru 2019, ġew konfermati.

KORRISPONDENZA

IĊ-CHAIRPERSON (Onor. Chris Said): Ninforma lill-Kumitat li ċ-Chairman irċieva ittra datata 26 ta’ Settembru 2019 iffirmata mill-Kap tal-Oppożizzjoni, l-Onor. Adrian Delia, mill-Onor. Karol Aquilina u mill-Onor. Clyde Puli fejn qegħdin jitolbu lil dan il-Kumitat jifli l-każ tal-intervisti li dehru fuq l-istazzjon televiżiv Franċiż M6 dwar investigazzjoni li twettqet f’pajjiżna minn ġurnalist tagħhom rigward il-bejgħ taċ-ċittadinanza.

Ninforma wkoll lill-Kumitat li nhar it-Tlieta 19 ta’ Novembru, bejn l-4:30 p.m. u l-5:30 p.m. se ssir laqgħa konġunta bejn dan il-Kumitat, il-Kumitat għall-Affarijiet Barranin u Ewropej u l-Kumitat Permanenti għall-Affarijiet Ekonomiċi u Finanzjarji, fejn se nkunu qegħdin niltaqgħu mas-Sur Leo Brincat, Membru tal-Qorti Ewropea tal-Awdituri.

Ngħaddu issa għat-tieni item fuq l-aġenda.
























RAPPORT TAL-AWDITUR ĠENERALI INTITOLAT “INFORMATION TECHNOLOGY AUDIT THE EFFECTIVE USE OF TABLETS IN STATE, CHURCH AND INDEPENDENT PRIMARY SCHOOLS” (Kont.)

IĊ-CHAIRPERSON: Ix-xhud imsejjaħ għal-laqgħa tal-lum huwa Dr. Francis Fabri li huwa s-Segretarju Permanenti fil-Ministeru għall-Edukazzjoni u x-Xogħol (MEDE) u għaldaqstant nitlob li jissejjaħ fil-Kamra.

Dr. Francis Fabri daħal fil-Kamra tal-Kumitat.

IĊ-CHAIRPERSON:  Dr. Fabri, nilqgħuk fostna, nirringrazzjawk talli ġejt u nitolbok tieħu l-ġurament.

DR. FRANCIS FABRI: Jien, Francis Fabri, naħlef li ngħid is-sewwa, is-sewwa kollha, u xejn ħlief is-sewwa. Hekk Alla jgħinni.

IĊ-CHAIRPERSON: Dr. Fabri huwa xhud li ntalab mir-rappreżentanti tal-Gvern fuq dan il-Kumitat u għalhekk nistedinhom sabiex jibdew bil-mistoqsijiet tagħhom. 

L-Onor. Bartolo.

ONOR. CLAYTON BARTOLO: Dr. Fabri, l-ewwel nett nirringrazzjak talli ġejt u xtaqt nitolbok tagħtina ftit overview dwar fiex kienet tikkonsisti din l-iskema, minn fejn telqet u kemm swiet lill-Ministeru u lill-Gvern.

DR. FRANCIS FABRI: Nirringrazzjakom talli tajtuna din l-opportunità biex nitkellmu fuq waħda mill-inizjattivi sbieħ li l-MEDE qiegħed iwettaq. Kif nafu, il-pajjiż kellu kunsens li jmur għal din l-iskema, u ċioè li jintroduċi t-tablets fl-iskejjel tiegħu. Filwaqt li ħafna drabi jkun hemm pożizzjonijiet li jvarjaw, hawnhekk kien hawn pożizzjoni li kienet komuni bejn iż-żewġ partiti ewlenin. L-inizjattiva ġiet introdotta fl-2016 u l-Gvern l-ewwel ma beda kien fil-Year 4 fl-ewwel sena, imbagħad fit-tieni sena fil-Years 4 u 5, u fit-tielet sena fil-Years 4, 5 u 6. Bħalissa qegħdin fi stadju fejn l-istudenti kollha li jattendu l-iskejjel tal-Istat, tal-Knisja, u dawk indipendenti qegħdin f’din l-iskema tal-One Tablet Per Child (OTPC), liema skema hija interessanti u qegħdin nitgħallmu minnha. 
Kif nafu, pajjiżna ma kellux din l-esperjenza, u allura ridna nibnu l-kapaċità fil-ħiliet f’din il-miżura. By and large, kif juri r-rapport tan-National Audit Office (NAO) innifsu, din hija esperjenza sabiħa u pożittiva. Hemm areas fejn irridu nkomplu nħarsu lejhom u ninvestu fihom kif qed nagħmlu, però over all l-inizjattiva hija waħda pożittiva ħafna. Naturalment, għall-Ministeru l-prijorità huwa t-tagħlim. It-tablet hija vejikolu, fis-sens li aħna jinteressana li jkollna vejikolu effettiv li jgħin biex l-esperjenza ta’ tagħlim fil-klassijiet ta’ uliedna tkun waħda kemm jista’ jkun pjaċevoli, sabiħa u effiċjenti. Nafu li b’xorti tajba, jew b’xorta ħażina, it-teknoloġija saret parti mill-ħajja tagħna, però dan mhux proġett ta’ teknoloġija tal-informatika, imma huwa proġett edukattiv li qed juża vejikolu biex it-tagħlim isir aħjar u iktar attrajenti. Bħal dan il-vejikolu hemm vejikoli oħrajn, imma aħna ma rridux norbtu t-tagħlim mat-teknoloġija u nieqfu hemm għax inkella, kif tgħid l-Organisation for Economic Co-operation and Development (OECD) innifisha, is-sistema edukattiva tkun qed tieħu deċiżjoni perikoluża ħafna li jista’ jkun timmina l-kwalità fit-tagħlim. Allura l-Ministeru, fost inizjattivi li għandu fis-settur, għandu dik tal-OTPC, li kienet suċċess anke meta wieħed iħares lejn il-feedback li taw it-tfal u l-għalliema, u mhux li tajna aħna l-uffiċjali li għandna interess li nitkellmu tajjeb fuq l-inizjattiva.  Naħseb li l-aħjar ċertifikat li nistgħu nieħdu huwa meta nisimgħu lill-istakeholders ewlenin jitkellmu tant sabiħ, tajjeb u pożittiv fuq is-sistema. 

ONOR. JULIA FARRUGIA PORTELLI (Segretarju Parlamentari għar-Riformi, Ċittadinanza u Simplifikazzjoni tal-Proċessi Amministrattivi): Dr, Fabri, inti primarjament edukatur li bdejt il-mixja tiegħek fil-rwol li għandek bħalissa snin ilu u allura stajt ixxidd iż-żarbun tal-edukatur li kuljum imiss mal-istudenti tagħna. Bħala pajjiż kif nikkomparaw ma’ pajjiżi oħra? Konna tard ħafna biex daħħalna din l-għodda, jew aħna nikklassifikaw b’mod tajjeb meta mqabblin ma’ pajjiżi oħra Erwopej?

DR. FRANCIS FABRI: Aħna ħafna drabi narmu daqsxejn lilna nfusna. Naħseb li l-fatt li aħna pajjiż ċkejken għadna nħossuna xi ftit inferjuri għal dak li nagħmlu, u ma naħsibx li nagħmlu tajjeb. Malta kienet fost l-ewlenin fil-kontinent Ewropew li mhux biss ħarġet bl-għajta tal-one tablet per child imma li wettqitha wkoll. Jiġifieri jekk wieħed iħares lejn il-kuntest Ewropew, kif ukoll lejn il-kuntest internazzjonali, ma tantx isib eżempji ta’ one tablet per child, jew skemi simili għaliha.

ONOR. JULIA FARRUGIA PORTELLI: U kif nikklassifikaw fid-dinja?

DR FRANCIS FABRI: Ma jidhirlix li hemm rankings li juru fejn qegħdin bħala OTPC, però fuq l-użu ta’ teknoloġiji hemm, u Malta tikklassifika tajjeb ħafna. Irridu ngħidu li aħna mhux biss l-OTPC għandna imma għandna s-sistemi tal-wi-fi fl-iskejjel tagħna, għandna l-interactive panels, għandna l-all-in-ones, nagħtu laptop lil kull għalliem, lil kull LSA, u lil kull kindergarten assistent. Biż-żieda ta’ €2.1 miljun se jibbenefikaw ukoll l-uffiċjali kollha fl-iskejjel kollha tal-Knisja bil-laptops. Bħalissa għaddej xogħol biex nibdlu l-infrastruttura tal-iskejjel kollha tal-Istat, li xjaħet, biex naddattawha għaż-żmenijiet tal-lum ħalli kemm jista’ jkun it-teknoloġija tkun veloċi daqskemm wieħed jistenna. Fejn jidħol l-użu tat-teknoloġija, Malta hija showcase, u dan ngħiduh b’wiċċna minn quddiem. Qed isir ħafna xogħol mid-dipartimenti kollha konċernati u naħseb li nagħmlu tajjeb, bħala pajjiż, li niċċelebraw dawn ir-riżultati sbieħ li qed naraw fl-iskejjel tagħna. Nagħmlu ħażin jekk naħsbu li dak li qed nagħmlu aħna qed jagħmlu ħaddieħor. Aħna, bħala uffiċjali nduru pajjiżi u pajjiż li nafuh tajjeb ħafna huwa l-Fillandja. Fejn jidħol l-użu tat-teknoloġija l-Fillandiżi mhumiex qegħdin magħna, fis-sens li ma tidħolx fi klassi Fillandiża u ssib it-teknoloġija li ssib fi klassi Maltija. Naturalment hemm pajjiżi oħrajn, bħall-Italja, li għadhom jużaw il-green boards, li aħna konna nsejħulhom black boards għax tagħna kienu suwed, u hemm min għadu qed jagħmel it-testing tal-interactive white boards, li hija teknoloġija li aħna lanqas għadna nużaw. Aħna llum qegħdin naqilgħu l-interactive white boards u narmuhom għax inqisu li dik hija teknoloġija li xjaħet u għadda żmienha.

ONOR. JULIA FARRUGIA PORTELLI: Il-proġett Malti wassal biex kien hemm interess minn pajjiżi oħra, anke f’dawn it-tip ta’ konferenzi li jkollkom fuq pjattaforma internazzjonali, biex jaddottaw il-mudell Malti bħala proġett pilota fi skejjel oħra barranin? Jew s’issa għad ma kienx hemm dan l-entużjażmu, anke fuq livell politiku minn pajjiżi oħra, biex jadottaw il-mudell Malti?

DR. FRANCIS FABRI: Naturalment l-uffiċjali jkollhom diversi opportunitajiet f’fora Ewropej sabiex jattendu għal seminars u konferenzi u jaqsmu l-prattiċi tajbin tagħhom, u huma jieħdu kull opportunità u kull okkażjoni biex dak li qed isir tajjeb f’Malta jesponuh, u jekk hemm pajjiżi li jixtiequ jitgħallmu mill-esperjenza ta’ Malta, allura jkunu jistgħu jagħmlu dan. Fil-fatt aħna ġieli kellna working groups li jitolbu li jsiru jafu daqsxejn aktar dwar x’qed nagħmlu f’Malta għalkemm ovvjament dak li qed isir f’Malta mhux bilfors jiġi replikat eżatt f’pajjiżi oħrajn. Aħna nemmnu li dak li nagħmlu f’Malta mhux bilfors irridu nikkuppjawh u nimpurtawh minn pajjiżi oħrajn. Illum aħna kburin ħafna li sirna nitkellmu fuq sistema edukattiva Maltija, u mhux sistema edukattiva kkupjata. Interess nistgħu ngħidu li hemm, u l-uffiċjali Maltin, kif aħna doverużi li nagħmlu, kull darba li jkun hemm interess minn counterparts Ewropej jew ta’ pajjiżi oħra, dejjem inkunu disponibbli li dak li tgħallima minnu aħna u dak li qed nagħmlu aħna, naqsmuh ma’ ħaddieħor.

ONOR. CLAYTON BARTOLO: Ovvjament biex timplimenta sistema bħalma hija din tat-tablets irid ikollok is-support tekniku.  Mir-rapport joħroġ li kien hemm 6,198 calls, li minnhom, jekk m’iniex sejjer żball, ġew imwieġba madwar 85%, which is a very high amount anke meta tqis li l-introduzzjoni ta’ sistema huwa l-iktar perjodu fejn ikollok teething problems, li imbagħad fis-snin ta’ wara jibdew jonqsu għax tibda ssolvihom. Tista’ tgħidilna x’tip ta’ support tekniku joffri l-Ministeru u jekk hemmx xi unit li tieħu ħsieb din l-area?

DR. FRANCIS FABRI: Din hija esperjenza li talbet minna li nirriorganizzaw ftit lilna nfusna. Hemm tipi differenti ta’ sapport, fosthom dak li jingħataw l-edukaturi. L-eħfef ħaġa li tagħmel hija li ddaħħal idejk fil-but u tixtri tablet u tagħtih lit-tfal, però aħna mhux hekk qegħdin nagħmlu. Aħna ridna nagħżlu mudell tajjeb għall-edukazzjoni, u fil-fatt it-tablet li aħna nużaw mhijiex it-tablet li tmur ġo ħanut normali u tixtri imma hija tablet iddedikata għall-edukazzjoni u mibnija għall-użu tat-tfal. Aħna nafu li meta jkollok kważi 16,000 tablet jiġru fl-idejn, ikun hemm minnhom li jaqgħu, jinkisru u ħaġa u oħra, allura ried jinxtara mudell li huwa b’saħħtu biżżejjed biex ikun jiflaħ għall-istrapazz tat-tfal. Ridna nagħtu wkoll support tekniku on the ground lill-għalliema jew skejjel li jitolbu assistenza ta’ uffiċjali mill-Ministeru, kemm minħabba problemi ta’ infrastruttura, kif ukoll għax forsi jkunu għadhom jibdew jgħallmu fil-Years 4, 5 jew 6 u allura jkollhom bżonn ftit sapport u pariri ta’ kif għandhom jużawhom. 

Investiment kbir ħafna wkoll sar fuq l-infrastruttura fiha nnifisha. L-iskejjel tagħna ma kenux ippreparati u mibnija għal dan l-użu ta’ teknoloġija b’mod goff. Illum kull għalliem għandu l-laptop u jekk ikun irid juri xi ħaġa minn fuq YouTube fuq l-interactive panel ikollu bżonn wi-fi addattat. Il-klassijiet tagħna kollha huma armati bil-wi-fi. Naturalment l-użu huwa kbir ħafna, għax l-iskema hija waħda ta’ suċċess, u allura hemm bżonn infrastruttura b’saħħitha ħafna. Proprju bħalissa qegħdin nimmiraw li sa Jannar jitlesta l-eżerċizzju tal-bdil tal-infrastruttura tal-iskejjel primarji, medji u sekondarji kollha biex l-aċċessibilità ta’ internet tkun waħda robusta, b’saħħitha u li tippermetti li matul il-jum tal-iskola, meta għandek dawk l-eluf kollha qed jiddependu fuq it-teknoloġija, din isservi u mhux taqa’ jew taħdem bil-mod ħafna.  Jien issa ili daqsxejn nieqes mill-klassi, imma meta kont għadni ngħallem niftakarna ngħidu li jekk trid tuża l-internet trid tagħmel dan sal-10:30 a.m. għax imbagħad jeħel kollox. Dak iż-żmien kien tajjeb għax forsi ma konniex dipendenti daqshekk fuq it-teknoloġija, imma llum mhux tajjeb għax illum qegħdin inkunu ambizzjużi u għax l-użu kiber ħafna. Allura qed nibdlu l-infrastruttura biex isservi bil-mod mixtieq.

ONOR. JULIA FARRUGIA PORTELLI: X’investiment qed tikkalkulaw li jrid isir? Fir-rapport hemm rimarka fis-sens li kien hemm skejjel li jbatu ħafna fejn jirrigwarda wi-fi. Xi kemm tikkalkulaw li tiswa l-ispiża biex isir dan l-investiment? Nifhem ukoll li hemm timeframes u li mhux se tinbidel l-infrastruttura fl-iskejjel kollha f’daqqa. Allura kif qed tħarsu lejha?  Se ssir żona żona?  Se jkun hemm proġett pilota fejn forsi tibdew minn skejjel żgħar f’Għawdex? U dwar Għawdex nixtieq nisma’ kif qed tinkluduh f’dan il-proġett fejn għandha x’taqsam l-informatika.

DR. FRANCIS FABRI: Nibda biex ngħid li meta nitkellem fuq l-iskejjel qed nitkellem fuq l-iskejjel ta’ Malta u Għawdex. Niskuża ruħi jekk forsi tajt l-impressjoni li qed nitkellem fuq l-iskejjel ta’ Malta biss. Kif għedt tajjeb inti, Onor. Farrugia Portelli, forsi ftit nies jirrealizzaw illi li tibdel sistema waqt li għandek is-sena skolastika għaddejja – u rridu nfakkru li l-iskejjel primarji f’Malta ma jagħlqux imma jibqgħu għaddejjin anke fis-sajf għax ikollna Skola Sajf –... Dan qisna qed nibdlu d-dar tagħna waqt li qed ngħixu fiha, u f’din id-dar ma joqogħdux erba’ jew ħames persuni, imma joqogħdu mijiet ta’ tfal u ta’ għalliema. Sar ħafna ppjanar u fuq firxa ta’ sena se nkunu qegħdin nibdlu u naqilbu minn sistema għal oħra. Fil-fatt bħalissa wasalna fl-aħħar fażijiet tal-bdil tas-sistema u għalhekk aktar kmieni għedt li għal Jannar se nkunu qegħdin nibdlu s-sistema. Diġà hemm ħafna mill-infrastruttura li daħlet. Ħafna għalliema u ħafna mexxejja ta’ skejjel forsi għadhom mhumiex aware li qed nibdlu din is-sistema, li huwa tajjeb. Aħna naħsbu li mhumiex aware għax għad għandna għalliema li bħas-snin preċedenti għadhom qed igergru li s-sistema kultant tkun slow u għadhom mhumiex qegħdin jirrealizzaw li aħna kellna żewġ options quddiemna, jew li nħallu l-infrastruttura kif inhi u allura din is-sena nerġgħu ngħidu li hija slow u s-sena ta’ wara nerġgħu ngħidu li hija slow, jew li nieħdu deċiżjoni, li nafu li hija iebsa, u b’investiment ta’ madwar €5 miljun nibdlu minn sistema għal oħra bl-inqas skariġġ possibbli. Matul is-sena skolastika li għaddiet, minn Jannar sa Ġunju, konna qegħdin nibdlu u l-iskejjel baqgħu għaddejjin, fis-sajf baqa’ għaddej il-proċess u issa fl-aħħar wasalna biex, jekk il-Bambin irid, f’Jannar li ġej naqilbu s-sistema. 

Is-sistema se tkun aktar interessanti għax filwaqt li llum fit-teknoloġija għadha one size fits all, jiġifieri mill-istess pipe jgħaddi l-istess kurrent, hi kemm hi kbira l-iskola, issa se naqilbu għal sistema li se tkun aktar personalizzata, fis-sens li skont kemm għandek jidħol għandek, jiġifieri mhux jekk għandi skola żgħira jkolli ħafna u jekk għandi skola kbira jkolli ftit. Apparti minn hekk se jkun hemm aktar moniteraġġ u aġġornament tas-sistema. Jiġifieri we look forward li f’Jannar naqilbu; nitfu switch u nixegħlu ieħor. 

ONOR. JULIA FARRUGIA PORTELLI: U allura b’hekk kull skola jkollha the latest technology? 

DR. FRANCIS FABRI: Qed nitkellmu fuq l-infrastruttura. 

ONOR. CLAYTON BARTOLO: Jiġifieri bħala supply tal-internet. 

ONOR. JULIA FARRUGIA PORTELLI: Jiġifieri kull skola tkun fuq din il-pjattaforma fejn jidħol wi-fi.

DR. FRANCIS FABRI: Iva, l-iskejjel kollha primarji, medji u sekondarji tal-Istat, f’Jannar li ġej se jaqbilu għal din is-sistema.  Dan se jkun bħal meta forsi nagħmlu aħna fid-djar tagħna, u ċioè jkollna provider li forsi jkun dejjaqna għax ma qdiniex u nibdluh u allura l-provider kellu bżonn jiġi, jgħaddi xi wiring ġdid, u nagħmlu xi jumejn sakemm naqilbu minn sistema għal oħra.  U l-istess ħaġa se tiġri fl-iskejjel bid-differenza li se nippruvaw inħallu l-iskejjel joperaw sakemm naqilbu, jiġifieri s-sistema ma tfejnihiex imma bqajna għaddejjin bis-sistema kif kienet.  Nifhem li jista’ jkollna għalliema li jilmentaw u jgergru, ilna snin ingergru u, jekk il-Bambin irid, f’Jannar li ġej… 

ONOR. JULIA FARRUGIA PROTELLI: Tmien ġimgħat oħra. 

DR FRANCIS FABRI: Imma għall-għalliem kull lezzjoni tgħodd and we are very much aware li l-fatt li l-għalliem ma jkunx jista’ jagħti l-lezzjoni kif jixtieq huwa skumdità. Jiġifieri bħala management we are very much aware of this u m’aħniex qegħdin nirraġunaw bil-mod li ngħidu li fejn ilhom issa jistennew. 

IĊ-CHAIRPERSON:  L-Onor. Cutajar.

ONOR. ROBERT CUTAJAR: L-ewwel nett nirringrazzja lilek, Dr. Fabri, u lin-nies tiegħek preżenti hawnhekk. Xtaqt nistaqsi jekk illum, tliet snin wara li din l-inizjattiva ġiet varata, sarx studju dwar l-effettività ta’ din l-inizjattiva fuq it-tfal.  Nafu x’effett ħalliet fuq l-istudenti kollha tal-Years 4, 5 u 6? Sar taħriġ mal-għalliema u l-learning support educators (LSEs) kollha fir-rigward ta’ din l-inizjattiva? Kemm kien l-investiment f’dak li għandu x’jaqsam ma’ taħriġ tal-għalliema u l-LSEs? Id-Dipartiment beda jikkunsidra li jixtri liċenzji ta’ kotba – dan issemma lbieraħ fil-Plenarja waqt li konna qegħdin niddiskutu l-estimi tal-Ministeru għas-Saħħa – biex innaqqsu l-piż minn fuq il-basktijiet li t-tfal ikollhom iġorru fuq spallejthom minħabba l-kotba li jkollhom? Filwaqt li din hija inizjattiva tajba, naħseb li jkun tajjeb li d-dipartiment jibda jikkunsidra li jixtri liċenzji ta’ kotba biex innaqqsu l-iskariġġ li qed ikollu effett fuq it-tfal tagħna minħabba l-piż, xi kultant, żejjed. Qed nitkellem ukoll b’kappell ta’ ġenitur għax għaddejt minnha mat-tifla tiegħi; terfgħalha l-basket taħseb li fih il-ġebel. 

DR. FRANCIS FABRI: Nirringrazzjak, Onor. Cutajar, u se nibda billi nwieġeb għat-tielet mistoqsija. Lanqas nistgħu ma naqblux, jiġifieri iva, għalkemm diġà nagħtu kas, irridu nagħtu kas aktar fuq it-toqol tal-basktijiet. Fil-fatt waħda mill-miżuri tal-Baġit fuq l-edukazzjoni tirrigwarda l-piż li jkollu l-baskett tal-istudenti. Nafu kemm jagħmel ħsara baskett tqil fuq it-tfal ċkejknin u rridu nieħdu aktar azzjonijiet ma’ dawk li diġà ħadna. Għal dak li għandu x’jaqsam ma’ xiri ta’ kotba, internament bħala MEDE nista’ nikkonferma li mhux l-ewwel darba li telgħet fuq l-aġenda tagħna. Hemm fejn jista’ jsir xiri ta’ ktieb jew liċenzja tiegħu, u hemm fejn huwa aktar diffiċli biex tagħmel dan. It-tablet tista’ tgħin ukoll f’dan ir-rigward għax fit-tablet jista’ jkollok riżorsi li jintużaw fil-klassi li jkunu nkorporati fiha, kif fil-fatt hemm, u allura ma jkunx hemm għalfejn li l-istudent iġorr il-materjal fiżikament imma minflok iġorr it-tablet. Jiġifieri nista’ ngħid li x-xiri ta’ liċenzji qiegħda fuq l-aġenda tagħna, niddiskutuha internament u jien inħares ‘il quddiem li mmorru f’era diġitali anke minn dak il-lat. Pjan definit u konkret li ngħidu li se tibda mit-“tali” u mhux mit-“tali” data ma nistax nikkonferma li hemm, però li nista’ ngħid huwa li l-bordijiet li huma responsabbli mix-xiri tal-kotba are very much aware tas-sitwazzjoni. Hemm xi textbooks li huma online u tista’ taċċessahom, wieħed minnhom huwa textbook li s-sena l-oħra qamet kwestjoni fuqu – biex ma nagħmilx reklam għalih – u fil-fatt l-istudenti jħallu dan il-ktieb l-iskola, u jekk ikunu jridu jaċċessawh id-dar jistgħu jagħmel dan b’mod elettroniku. Filwaqt li qed ngħid dan irridu niftakru li mhux bilfors f’kull dar hemm il-faċilità li student jaċċessa textbook diġitali għax l-iskema tal-OTPC tkopri l-Years 4, 5 u 6 u ma tkoprix is-snin ta’ qabel u s-snin ta’ wara, għalkemm din l-iskema se tkompli tikber u titla’ għas-snin ta’ wara. 

IĊ-CHAIRPERSON: Jekk ma jimpurtax ħa ninterrompik ftit għax xtaqt norbot domanda ma’ dan li qiegħed tgħid. Jien għandi tifel li qiegħed Year 6 li allura wara li jispiċċa din is-sena se jkun għadda mill-esperjenza ta’ tliet snin bit-tablet.  X’se jiġri min dawk l-istudenti li se jispiċċaw il-Year 6 din is-sena? 

DR. FRANCIS FABRI: Interessanti l-esperjenza tiegħek bħala ġenitur, Mr Chairman. 

IĊ-CHAIRPERSON: Dwar l-esperjenza tiegħi bħala ġenitur se niġi għaliha aktar ‘il quddiem. 

DR. FRANCIS FABRI: Il-commitment huwa ċar li l-iskema tal-OTPC tkopri l-Years 4, 5 u 6, però l-Ministeru diġà ħa d-deċiżjoni li l-użu tat-teknoloġija jew teknoloġiji differenti jidħol fis-snin li jsegwu. Wara l-iskola primarja hemm l-iskola medja u wara sentejn hemm l-iskola sekondarja u allura l-Ministeru bħalissa qiegħed fil-proċess li jistudja għodod differenti fil-klassijiet biex naraw liema hija l-aħjar waħda biex tintuża, għax meta wieħed iħares lejn ir-riċerka u l-letteratura jara li hemm indikazzjonijiet li t-tablet jagħmel sens li tintuża fil-primarja, però aktar ma t-tfal jikbru jidher li jista’ jkun hemm għodod aktar addattati għall-età u għall-bżonnijiet edukattivi tagħhom u allura minflok nieħdu deċiżjoni fejn ngħidu “jien tal-opinjoni li nixtru din it-tip ta’ għodda”, se jsir pilot study fejn ġew identifikati xi skejjel u anke għodod differenti… 

IĊ-CHAIRPERSON: Jiġifieri se jsir pilot study fuq ċerti skejjel ta’ studenti li se jispiċċaw il-Year 6 din is-sena? 

DR. FRANCIS FABRI: Il-pilot study qed isir fejn se tkun introdotta s-sistema, jiġifieri l-iskejjel medji, biex meta t-tfal mill-primarja jitilgħu għal Years 7 u 8 inkunu nafu eżattament għal xiex se mmorru. Il-proċess jieħu ftit fit-tul għax sakemm isir il-piloting, tinġabar id-data, jinkitbu r-rapporti, u tittieħed id-deċiżjoni huwa kkalkolat… 

IĊ-CHAIRPERSON: Imma se jkun hemm vacuum fejn jikkonċerna l-istudenti li sitt xhur oħra jispiċċaw il-Year 6? 

DR. FRANCIS FABRI: Aħna qed nikkalkulaw li l-proċess jeħdilna sena skolastika. Irridu nifhmu li dan huwa proċess ftit ikkumplikat, fis-sens li wara li tittieħed id-deċiżjoni l-Ministeru mhux se jmur u jdaħħal idejh fil-but u jixtri l-għodda li tintgħażel minn fejn jidhirlu hu, imma jrid jinħareġ il-proċess tal-procurement li jieħu ż-żmien tiegħu.  Jiġifieri wieħed irid jimxi mat-temp tagħha però l-commitment huwa li ndaħħlu l-iskejjel medji u u l-proġett ikompli jikber. 

IĊ-CHAIRPERSON: It-tablet li ngħatat lit-tfal fil-Year 4 se tinġabar lura mingħand it-tfal li se jispiċċaw il-Year 6,  jew se tibqa’ għandhom? 

DR. FRANCIS FABRI: Din diġà esperjenzajniha. It-tfal li kienu Year 6 is-sena l-oħra, li issa qegħdin Year 7, it-tablet inġabritilhom lura u issa se tkun użata bl-aħjar mod possibbli. 

IĊ-CHAIRPERSON: Jiġifieri t-tablet tibqa’ proprjetà tad-dipartiment. 

DR. FRANCIS FABRI: Hekk hu għax huwa d-dipartiment li jixtrihom. 

IĊ-CHAIRPERSON: Jagħtihom lill-istudenti biex jużawhom bejn il-Year 4 u l-Year 6. 

DR. FRANCIS FABRI: Fit-terminu definit tal-proġett innifsu. 

IĊ-CHAIRPERSON: Ħalli nagħmel mistoqsija oħra qabel ngħaddi l-kelma lill-kollegi. Kif irriżulta mir-rapport u kif anke irriżulta fil-prattika, din is-sistema kellha ħafna pożittiv. X’qed jiġri imma f’dawk il-familji li fid-dar m’għandhomx internet? 

DR. FRANCIS FABRI: Il-MEDE għandu l-iSkema 9 li taqbad tfal li ġejjin minn kuntest vulnerabbli u jissapportjahom.  Naturalment ma jissapportjahomx bl-istess mod għax it-tfal mhux kollha għandhom l-istess bżonn, però naf li fejn jidħol l-aċċess għall-internet hemm każijiet fejn il-MEDE jirrifondi għal dak is-servizz. 

IĊ-CHAIRPERSON: Taf kemm hemm familji li qed jibbenefikaw minn din l-iskema?

DR. FRANCIS FABRI: M’għandix id-data quddiemi u allura ma nistax nikkommetti ruħi fuqha. 

Ħalli nkompli nirrispondi għad-domandi tal-Onor. Cutajar.  Dwar jekk sarx studju nista’ ngħid li sar, u fil-fatt anke r-rapport ixandar dan. Huwa interessanti li l-NAO għamel studju mal-għalliema u mal-ġenituri fejn ħareġ li overall din hija esperjenza sabiħa u pożittiva, naturalment bil-problemi li jġibu magħhom proġetti ta’ dan it-tip; kien hemm każijiet fejn is-sistema tal-internet kienet slow fl-iskejjel u allura l-użu ma kienx massimizzat daqskemm wieħed xtaq. Il-MEDE ħa l-passi biex f’Jannar li ġej bil-bdil tal-provider u bil-bdil tas-sistema din il-probema tiġi mitigata u tingħeleb. Interessanti ħafna huwa li l-istudji juru li t-tablet l-aktar li tintuża huwa għas-suġġetti tal-Matematika, tal-Ingliż, tax-Xjenza u tal-Malti, suġġetti bażiċi ħafna. L-istess studju jgħid li r-riżorsi jridu jibqgħu jiġu aġġornati u wieħed irid ikompli jinvesti biex aktar riżorsi jkunu dejjem available. L-istudju jindika wkoll li daħlu eluf ta’ calls, li aktar minn 85% minnhom ġew riżolti, u l-maġġoranza tal-bqija kienu marbutin mal-cases tat-tablet u l-MEDE talab lill-kuntrattur sabiex jibdilhom.  Jiġifieri dawk il-każijiet li kienu għadhom pendenti, li jidhirli kienu madwar 950, iktar minn 800 minnhom kienu marbutin mal-cases, liema cases ġew mibdulin ukoll. 

Dwar jekk sarx taħriġ ngħid li iva, it-taħriġ isir lill-għalliema u lil-LSEs, liema taħriġ huwa ftit diffiċli biex tikkwantifikah għax li jiswa huwa s-salarji tal-impjegati li jieħu ħsieb dan it-taħriġ u tal-għalliema li jieħdu t-taħriġ. Imbagħad hemm is-support ta’ min kien rebaħ it-tender tal-pakkett li jinkludi wkoll taħriġ fuq l-għodda, li wkoll huwa daqsxejn diffiċli biex nikkwantifikaw kemm jiswa. 

ONOR. ROBERT CUTAJAR: It-taħriġ sar mal-għalliema u l-LSEs kollha?

DR. FRANCIS FABRI: Ejjew ngħidu li sar mal-maġġor parti tal-għalliema għax matul is-sena fl-iskejjel ikollna ċaqlieq ta’ għalliema, jiġifieri jista’ jkollok għalliem li qatt ma jkun għallem il-Years 4, 5 u 6 u ċ-ċirkostanza tkun titlob li dan l-għalliem jidħol jgħallem dawn il-klassijiet. Però nista’ ngħid li hemm team tajjeb, hemm l-infrastruttura, u d-dipartimenti jissapportjaw lil xulxin. Isir ukoll ħafna xogħol in-house. Ħafna drabi aħna niffukaw wisq fuq is-sapport li jiġi minn barra l-iskejjel, mentri fl-iskejjel infushom ikun hemm ħafna sapport fejn l-għalliema stess jaqsmu l-esperjenzi u x-xogħlijiet tagħhom. Hemmhekk hemm komunità li hija ħajja u nixtieq napprofitta ruħi mill-fatt li għaddejjin f’xandira live sabiex nuri l-apprezzament tiegħi għax-xogħol sabiħ u tajjeb li jagħmlu l-għalliema bla daqq ta’ trombi u bla ħafna minna nkunu nafu. 

IĊ-CHAIRPERSON:  L-Onor. Muscat.

ONOR. ALEX MUSCAT: Dr. Fabri, qabel xejn prosit lilek u lit-team tiegħek għall-implimentazzjoni ta’ xi ħaġa li kienet novella għall-pajjiżna u li r-riżultati juru li l-proġett ġie mplimentat b’mod tajjeb. Ħalli mmur għall-bidu tal-proġett.  Mil-lat ta’ edukazzjoni intom ridtu tiddeċiedu x’materjal se tagħmlu fuq din it-tablet. Dak il-proċess kif sar? Min iddeċieda x’għandu jidħol, liema suġġetti u kif? 

DR. FRANCIS FABRI: L-użu tat-teknoloġija fl-iskejjel huwa rregolat bi ftehim f’memorandum of understanding mal-Malta Union of Teachers (MUT) li fih hemm stipulat kemm għandha tintuża t-teknoloġija fl-iskejjel mill-għalliema. Il-kontenut li huwa ppoplat bih it-tablet joħroġ mill-kuntratt  li hemm però hawnhekk irrid nagħti krettu lill-uffiċjali edukattivi li taw is-sehem dirett tagħhom. Kif nafu, għal kull suġġett għandna uffiċjali edukattivi ppreparati li għamlu dan il-proġett tagħhom, fehmu li mexjin lejn użu akbar tat-teknoloġija u allura l-għalliema ta’ suġġetti li jiġu mgħallma fil-Years 4, 5 u 6 flimkien mal-uffiċjali edukattivi raw kif jistgħu jkomplu jippopolaw it-tablets b’kontenut edukattiv. Naturalment, kull kontenut huwa vverifikat li huwa edukattiv, jiġifieri mhuwiex kontenut li ma nafux bih, li xi ħadd tefgħu fuq it-tablet, imbagħad wara naraw. L-użu tat-tablet huwa rregolat, l-uffiċjali edukattivi jkollhom konsultazzjonijiet regolari mal-għalliema fejn jiġi kkonfermat il-kontenut, jiġi vverifikat mid-Dipartiment tal-Kurrikulu, u ladarba jiġi kkonfermat ikun istallat fuq it-tablets li jintużaw fl-iskejjel tagħna. Naturalment għal Malta din hija sfida għax filwaqt li f’ċerti suġġetti, bħall-Ingliż u x-Xjenza, hemm kontenut diġitali tajjeb ħafna u li ssibu spiss, f’suġġetti oħra, fosthom il-Malti, il-kontenut irid jiġi ġġenerat u jinbena u allura hemmhekk irid isir xogħol lokali biex dan ikun jista’ isir. 
ONOR. ALEX MUSCAT:  Qegħdin taraw li taġġornaw il-kontenut wara dawn it-tliet snin? Jiġifieri l-kontenut li intom inkludejtu f’din it-teknoloġija tliet snin ilu, illum għadha l-istess jew man mano bqajtu taġġornaw fuqha, jew beħsiebkom taġġornaw parti minnha?

DR. FRANCIS FABRI: Il-kontenut mhux wieħed statiku imma huwa ħaġa ħajja. Kif kont qed ngħid, l-uffiċjali edukattivi mhux għamlu biċċa xogħol u daqshekk, imma huma doverużi li jaraw li l-kontenut jibqa’ validu u marbut mas-sillabi li għandna – għax naturalment il-kontenut li jrid jintuża fit-tablet irid jissapportja dak li qegħdin nitgħallmu mhux ikun disconnected mit-tagħlim li qed isir fil-klassijiet tagħna – u għalhekk irid jibqa’ jiġi rivedut b’mod regolari. Jiġifieri din mhijiex bħal meta xtrajt ktieb u dak li fih fih, imma huwa bħal ktieb li qisu jibqa’ jiżdied u forsi tneħħi biċċa u ddaħħal oħra. Huwa interessanti wkoll li l-approach mhuwiex top down imma anke bottom-up, jiġifieri jekk id-dipartiment ikollu request mill-iskejjel infushom li jkunu ltaqgħu ma’ ċertu kontenut li jkun tajjeb u jiġi vetted u kkonfermat li huwa addattat u allineat mal-programm edukattiv li qegħdin ngħallmu fl-iskejjel Maltin, jidħol ukoll. 

ONOR. ALEX MUSCAT: Kien hemm ċirkostanzi fejn kienu l-istudenti stess li talbukom tinkludu ċerti applications u ċerti affarijiet differenti?

DR. FRANCIS FABRI: Mhux li nafu biha. Ma neħduhiex bi kbira li forsi t-tfal ikunu jixtiequ xi applications, ħaġa u oħra, imma ma rridux ninsew li dan huwa proġett edukattiv. Din mhijiex it-tablet li aħna nixtru lit-tfal tagħna biex joqogħdu jilagħbu biha jew biex joqogħdu kwieti. Dan huwa proġett edukattiv.

ONOR. ALEX MUSCAT: Mela ħalli norbot xi ħaġa ma’ dan li għadek kif għedt għax kumbinazzjoni kont ġej għaliha. Xi ħaġa li nisma’ mingħand il-ġenituri meta niltaqa’ man-nies, kif jagħmlu l-politiċi kollha, hija li xi kultant, malli t-tfal jaslu d-dar, jabbandunaw it-tablet li qed jipprovdi l-MEDE minħabba li huwa sikur u b’kontenut ivvettjat u ffiltrat u allura ma jistgħux jimirħu iktar milli jixtiequ, u jmorru għat-tablet konvenzjonali biex jidħlu fuq WhatsApp u applications oħra. Qegħdin taraw li forsi tinkludu ċerti applications li huma iktar popolari mat-tfal biex tibqgħu tinkoraġġixxu l-użu tal-istess tablet anke wara l-ħin tal-iskola, fl-istess waqt li l-kontenut jibqa’ dejjem sikur u t-tablet tibqa’ għodda edukattiva?

DR. FRANCIS FABRI: Aħna ma nistgħux insolvu l-problemi ta’ kulħadd u ta’ kullimkien! Nifhem il-punt li t-tablet li joffri l-Gvern kważi tkun kompetittiva mat-tablets kummerċjali jew mal-mobile, però rridu nżommu dejjem f’moħħna li l-OTPC huwa proġett edukattiv li emminna fih mill-bidu nett u l-ħin kollu nfakkru lilna nfusna li dan mhux proġett teknoloġiku. Fejn jista’ ikun hemm kontenut interessanti – u hemm kontenut interessanti li t-tfal jistgħu jilagħbu –... Pereżempju, dan l-aħħar kellmitni omm li binha beda l-Year 4 – u allura huwa wieħed mit-tfal li ngħata t-tablet il-ġdida għax din il-ġimgħa wasalna biex inqassmu t-tablets kollha lit-tfal kollha – u ħadt pjaċir nismagħha tgħid kemm qed tieħu pjaċir tinnota lit-tifel tagħha jilgħab logħba – u semmietli x’inhi però bħalissa m’iniex niftakar – li għandu fuq it-tablet u li permezz tagħha qed jitgħallem il-Matematika. Jiġifieri l-kontenut li fihom it-tablets mhuwiex kontenut li forsi aħna l-kbar nimmaġinaw, bħal pereżempju li jagħtik paġna biex tagħmilha kollha multiplication kif konna nagħmlu aħna. Illum, waqt li jkunu qegħdin jilagħbu jkunu qegħdin ukoll iħaddmu l-ħiliet tagħhom u peress li jkunu qegħdin jieħdu pjaċir, jerġgħu jilagħbuha.  Aħna naqblu li dak it-tip ta’ logħob, li huwa mibni b’viżjoni, b’kunċett, bi prattika edukattiva u  bi skop edukattiv, nibqgħu nippopolawh.

ONOR. ALEX MUSCAT: Punt li ħareġ mis-suvey u mill-istħarriġ li għamel l-NAO kien kemm qegħdin nieħdu l-maximum minn din l-għodda. Pereżempju, każ minnhom li ssemma hu li meta jkun hemm ħarġa kulturali tat-tfal, bħal żjara lil xi mużew partikolari, it-tfal jistgħu jieħdu t-tablet magħhom biex dik l-esperjenza jeħduha iktar għax ikollhom application addattata li permezz tagħha, huma u mexjin minn kamra għall-oħra jinfurmaw ruħhom fuq dak li jkunu qegħdin jaraw,  però kien hemm ammont ta’ drabi fejn din ma saritx. Qegħdin tippruvaw tħeġġu iktar l-użu tat-tablets sabiex b’hekk nieħdu l-full potential ta’ din l-għodda edukattiva?

DR. FRANCIS FABRI: Li hu żgur hu li hemm spazju u lok ta’ iktar użu ta’ din l-għodda u ma nkunux qed inkunu onesti jekk ngħidu li qed tintuża bl-aħjar mod possibbli. Jiġifieri we are very much aware of this. Fl-istudji tal-NAO joħroġ il-punt li fejn jidħlu outings, l-użu tagħha jista’ ikun ħafna aħjar, però wieħed irid jifhem x’inhu l-kuntest, u ċioè li qegħdin nitkellmu dwar bidla ta’ kultura, ta’ mentalità, kif ukoll ta’ responsabilità. Li toħroġ klassi tfal diġà hija biċċa wġigħ ta’ ras għax jekk iweġġgħulek xi tifel jew tifla, jew xi ħaġa tmur ħażin, trid terfa’ r-responsabilità – naturalment nidħlu aħna għall-għalliema, jiġifieri l-ebda għalliem mhu se jġorr ir-responsabilità hu personali – aħseb u ara jekk ikollok it-tablet u affarijiet oħrajn li trid toħroġ magħhom.

Apparti minn hekk, biex tieħu t-tablet miegħek irid ikollok l-infrastruttura kollha f’postha wkoll. Veru li tista’ tmur b‘tablet f’mużew u jkun hemm il-barcodes, tieħu ritratt tagħhom u titlagħlek l-istorja ta’ dik il-pittura jew ta’ dik l-istatwa, imma l-mużewijiet tagħna huma hekk jew le? Għax jekk mhumiex hekk, l-għalliem għal xiex se jmur bit-tablet? Biex jieħu r-ritratti, jew biex it-tfal jieħdu r-ritratti? Wieħed irid japprezza li dan huwa vjaġġ li beda mix-xejn tliet snin ilu, lanqas kien hemm l-infrastruttura – u meta ngħidu ma kienx hemm infrastruttura ma nkunux qed nirriferu biss għal dik teknoloġika, imma ma kienx hemm infrastruttura lanqas fil-mużewijiet u f’postijiet oħra – u allura rridu nagħtu ċans dan il-proġett ikompli jimmatura.  Jidher ċar, anke minn dan ir-rapport, li l-proġett telaq tajjeb ħafna u qed ikompli jikber, u għalhekk ejjew inkomplu nkabbruh. 

Semmejna l-mużewijiet. Ma kenitx minn dejjem li kull tifel u tifla jkollhom passaport li permezz tiegħu jistgħu jidħlu fil-mużew mingħajr ħlas.  Din ġiet introdotta sena ilu u fuqha tinbena esperjenza oħra. L-uffiċjali edukattivi tagħna qed jaħdmu ma’ Heritage Malta biex jiżviluppaw riżorsi edukattivi fil-mużewijiet u l-mira tagħna hi li wieħed imur fil-mużew u jsib riżorsi edukattivi li jistgħu jintużaw mit-tfal li jmorru bil-passaport, ma jħallsux, u forsi jieħdu anke t-tablet li jkollha skop tintuża għax fil-verità t-tablet tista’ teħodha kullimkien, imma jekk m’għandhiex skop m’għandekx għalfejn toqgħod tiġri biha. Irrid ngħid li skont dak li hemm fir-rapport, it-tablet mhux mhi qed tintuża xejn, imma hemm madwar 18% li jużawha fil-ħruġ li jsir. Jiġifieri għandna għalliema li qegħdin joħorġu u jagħmlu attivitajiet u t-tfal jaħdmu fuq il-laptop meta jkunu barra mill-klassi, imma l-edukazzjoni mhuwiex bħal setturi oħra, fejn forsi tieħu deċiżjoni li biha tolqot lil kulħadd, imma huwa settur fejn tidħol miżura u tkun qisha bħal żerriegħa li tiżragħha u wara trid tagħtiha ċans tikber mhux tiżra’ ż-żerriegħa bil-ħsieb li l-għada filgħodu ssib siġra għax ma ssibhiex is-siġra, issib l-ewwel spunt imbagħad tibqa’ tikber. Ma ninsewx li tliet snin ilu meta ġejna biex nibdewha, l-OTPC kienet xi ħaġa ġdida u allura kulħadd kien joqgħod daqsxejn lura dwar kif se tintuża, ma jmurx tużaha ħażin, u kemm trid tużaha,  x’jiġri jekk tinkiser, u ħaġa u oħra. Meta nħarsu lura fuq dawn it-tliet snin nieħdu pjaċir ninnutaw li hemm art fertili, sar ħafna xogħol tajjeb, kien hemm ħafna attenzjoni u l-futur ta’ dan il-proġett huwa sabiħ. 

IĊ-CHAIRPERSON: Dr. Fabri, xi ħaġa li nnutajt jien anke fl-iskola fejn jattendu t-tfal tiegħi hi li  fl-istess ġurnata li jieħdu t-tablet qegħdin jieħdu wkoll is-satchel bil-full load li jkollu. X’qed isir mid-dipartiment – naf li diġà spjegajt, imma forsi tidħol ftit iktar fid-dettall – biex din il-problema titnaqqas?  Għax, kif għedt tant tajjeb inti, dan qed jeffettwa lit-tfal ta’ dik l-età. Forsi aktar importanti minn hekk, hija realtà li llum qegħdin ngħixu f’sitwazzjoni fejn tfal ta’ ċerta età tarahom prattikament il-ħin kollu fuq mobile jew it-tablet; tmur f’ristorant ikun hemm erbat itfal madwar mejda ma’ żewġ familji fl-ebda ħin ma tarahom jitkellmu ma’ xulxin imma jista’ ikun ikunu qegħdin jikkomunikaw ma’ xulxin mingħajr ma jkellmu lil xulxin jew ikunu qegħdin jilagħbu l-istess logħba flimkien, imma mingħajr ma jitkellmu flimkien.  Jien qed nara li din qed tikber bħala problema – li mhijiex ikkawżata mit-tablet, biex ma ninftehimx ħażin – u xtaqt nistaqsi jekk id-dipartiment hux qed jaħseb biex jagħmel xi tip ta’ studju permezz ta’ professjonisti dwar kif din qed teffettwa lit-tfal. Din l-għodda effettiva, li qiegħda tintuża tajjeb fl-iskejjel u li se tħalli effett pożittiv, tista’ tkun qed timbotta iżjed lejn din is-sitwazzjoni? Tista’ ssir xi ħaġa biex din tiġi kkontrollata? Naħseb li jekk inħarsu lura lejn l-aħħar ftit snin naraw li kien hemm shift totali – m’iniex qed nitkellem fuq tlieta jew erba’ snin imma qed nitkellem dwar numru ta’ snin – minn tfal jilagħbu barra għal sitwazzjoni fejn fl-istess dar, jew anke fl-istess kamra, jitkellmu ma’ xulxin bil-mezzi tat-teknoloġija li jkollhom f’idejhom, minn mobile sa computer. Iħoss id-dipartiment li għandu jsir xi studju permezz ta’ numru ta’ professjonisti fuq dan l-aspett biex imbagħad permezz tiegħu tkun tista’ tiġi ndirizzata l-problema aħjar fis-sistema edukattiva tagħna, anke fl-użu tat-teknoloġija? Għax over use ta’ għodda teknoloġika fis-sistema edukattiva tagħna –  m’iniex espert u m’iniex qed ngħid li tista’ tkun il-konklużjoni – tista’ tkun dik li qed timbotta biex it-tfal tagħna jmorru iżjed lejn din il-linja. Irridu ngħidu wkoll li xi kultant forsi jkunu l-ġenituri li jsibuha bħala the best way out kif it-tfal ma joqgħodux idejquhom. 

DR. FRANCIS FABRI: Lilna ma jirriżultalniex li there is an over use tat-teknoloġija fl-iskejjel u lanqas ma naħsbu li hija ħtija tal-iskejjel li qed tintuża t-teknoloġija. 

IĊ-CHAIRPERSON: M’iniex qed ngħid hekk. 

DR. FRANCIS FABRI: B’xorti ħażina t-teknoloġija sar ġugarell għal kulħadd. Aħna l-kbar ħafna drabi ngħidu li t-tfal il-ħin kollu jilagħbu bil-mobile, imma let’s face reality, anke l-kbar il-ħin kollu jilagħbu bil-mobile u jekk it-tfal qegħdin jaraw lilna nilagħbu bil-mobiles, ovvjament huma se jitħajru jagħmlu l-istess. 

IĊ-CHAIRPERSON: Kulħadd se jneħħih minn idejh la qed tgħid hekk! Għax qed narak tiħmar biex tgħidha, Dr. Fabri, allura għedtha jien! Naqblu li din hija realtà. 

DR. FRANCIS FABRI: Li hu interessanti hu li l-uffiċjali tal-MEDE qegħdin jagħtu eżempju, ħadd minnhom mhu qed juża l-mobile, minkejja li jkunu deħlin ħafna emails u jkollhom ħafna  urġenzi!

IĊ-CHAIRPERSON: Imma dak għax għedtilhom qabel daħlu biex ma jużawhx!

DR. FRANCIS FABRI: Le le, m’għedtilhomx. Li hu interessanti hu li t-tablet li jużaw it-tfal fl-iskola hija kkontrollata għax it-teknoloġija dak li għandha tajjeb, tista’ tippermetti anke x’aċċess ikollok u meta taħdem u meta ma taħdimx it-tablet. Jiġifieri dawk il-faċilitajiet jgħinu biex ma jkunx hemm over use. 

Irrid ngħid ukoll xi ħaġa li forsi bħala pajjiż ma tantx tellajniha fuq l-aġenda politika kemm bil-“p” żgħira kif ukoll bil-“P” kbira. Sena ilu l-MEDE ppubblikajna l-ewwel homework policy fejn għall-ewwel darba fl-istorja tal-edukazzjoni f’Malta tkellimna dwar ċerti drittijiet li ma konniex nitkellmu dwarhom, fosthom li t-tfal wara l-ħin tal-iskola għandhom id-dritt jilagħbu, għandhom id-dritt li jkollhom ħin mal-ġenituri tagħhom, għandhom id-dritt imorru jagħmlu attività sportiva, edukattiva, eċċ. Dak huwa dritt fundamentali tal-bniedem.

IĊ-CHAIRPERSON: Nassigurak li dawn id-drittijiet it-tfal jafuhom.  L-obbligi ma tantx jafu  x’inhuma! 

DR. FRANCIS FABRI: Però l-importanti hu li anke aħna l-ġenituri u l-għalliema nkunu nafuhom għax jekk l-għalliema jagħtu ammont eċċessiv ta’ homework...  Aħna kontra l-overtime fuq it-tfal. It-tfal jagħmlu s-sigħat tagħhom fl-iskola, imbagħad għandhom imorru d-dar jagħmlu ftit reviżjoni, li huwa mportanti, però mhux idumu sat-8:00 p.m. jew sad-9:00 p.m. jagħmlu l-homework madwar il-mejda tal-kċina bla ma jieqfu u bla ma jilagħbu.  Dak huwa kollu ħażin u jekk bħala pajjiż m’aħniex se niġbdu lkoll ħabel wieħed mill-istess tarf, għad jiġi żmien fejn jiddispjaċina li konna passivi. Illum qegħdin naraw it-tfal fir-ristorant kif għedt inti, Mr Chairman, jilagħbu bil-mobile, u jekk m’aħniex se nwaqqfuhom u ndaħħlu ftit ta’ dixxiplina għad jiġi żmien fejn jiddispjaċina.  Aħna fi żmienna konna noħorġu nilagħbu u kien hemm komunità. Illum din il-komunità ma teżistix.

IĊ-CHAIRPERSON: Kien hemm interattività bejn it-tfal.

DR. FRANCIS FABRI: Imma llum m’hemmx. Jiena nieħu mit-tifla tiegħi li lanqas taf x’jiġifieri tilgħab barra. Jien nista’ ngħid li I was a street boy u tgħallimt ħafna meta kont niġri barra, imma t-tifla tiegħi lanqas taf x’jiġifieri. Huwa mportanti li l-valuri ngħixuhom.

IĊ-CHAIRPERSON: Naqbel miegħek. 

DR. FRANCIS FABRI: Li nista’ ngħid hu – u napprofitta ruħi anke għax naf li nkunu qegħdin streamed live – kemm għandna nkunu grati għax-xogħol sabiħ u enormi li qegħdin jagħmlu l-għalliema fl-iskejjel tagħna, għax l-għalliema tagħna qegħdin jimbuttaw il-valur li trid tilgħab, trid tistudja, trid tara li jkollok kuntatt mal-mamà u mal-papà jew mal-guardian tiegħek, u li mhux dnub li tieqaf biex tilgħab daqsxejn. Għandna ħafna tfal li jaħsbu li huwa dnub li you break out u tilgħab ftit jew li tara daqsxejn television. Dan mhux dnub. It-tfal għandhom bżonn il-mistrieħ tagħhom, għandhom bżonn jiżviluppaw ħiliet oħrajn, u allura aħna għandna nimbuttaw dan kollu. U għalhekk li l-OTPC mhuwiex proġett ta’ teknoloġija, imma huwa proġett edukattiv u forsi għalhekk huwa proġett ta’ suċċess għax ma ħallejnihx isir mostru ta’ teknoloġija, imma ħallejnih jibqa’ fid-dar naturali tiegħu li hija l-edukazzjoni.

Is-suġġett tal-basktijiet naħseb li huwa ftit aktar kumpless minn hekk. Għadni nixtieq nara timetables isiru ħafna aħjar. Għad għandna wisq tfal li jieħdu kollox just in case meta m’għandhomx għalfejn jieħdu kollox just in case. Ħafna tfal jieħdu anke fliexken ta’ żewġ litri ilma magħhom u hawnhekk nixtieq ngħid li l-Gvern se jibda bi proġett fejn se jistalla water fountains fl-iskejjel tagħna – naturalment irridu numru ta’ snin biex nifirxu ma’ Malta kollha – bl-intenzjoni li nnaqqsu l-ġarr tal-ilma mill-istudenti. Hemm bżonn ta’ ħafna miżuri, u kull Gvern dejjem ħa ħafna miżuri, jiġifieri bħala pajjiż aħna ffortunati li kull gvern għandu għal qalbu l-edukazzjoni u allura dak li jista’ isir isir.

IĊ-CHAIRPERSON: Dr. Fabri, jidher li m’hawnx aktar domandi, għalhekk nirringrazzjawk tal-informazzjoni importanti li tajtna u nirringrazzja wkoll lill-kollegi tiegħek mid-Dipartiment tal-Edukazzjoni u nawgurawlek iktar ħidma. 

Nirringrazzja lil kull min ħa sehem f’din il-laqgħa tal-lum u naġġorna l-Kumitat għal nhar l-Erbgħa, 6 ta’ Novembru 2019, fis-2:30 p.m. bl-istess aġenda.

Fl-3:50 p.m. il-Kumitat aġġorna.
10

